
QORTI ĊIVILI – PRIM’AWLA
ONOR.IMĦALLEF MIRIAM HAYMAN LL.D.
Seduta tal-lum l-Erbgħa 27 ta’ Settembru, 2023.

Rikors Ġuramentat nru.796/17MH
Numru:

Christian Borg eżerċenti l-kummerċ
taħt l-isem ta’ Goldcar Malta.

Vs

MCP Company Limited

Il-Qorti;

Rat ir-rikors ġuramentat fejn ġie premess u mitlub illi:-

1. “Illi l-esponent huwa s-sid tal-garage bl-isem “Princess Garage” ta’ numru sbatax (17), Triq Birkirkara, San Ġiljan u mil-liema fond huwa jopera negozju ta’ kiri ta’ vetturi taħt l-isem ta’ Goldcar Rental li huwa awtorizzat skont ir-regolamenti dwar servizzi ta’ kiri ta’ vetturi (L.S. 499.58);

2. Illi permezz ta’ ftehim datat 24 ta’ Frar 2016, l-esponenti xtara l-vettura tal-ghamla Peugeot – 2008 ACCESS bic-Chassis No. VF3CUHMZ6GY024609 targata IQZ 792 (“il-Vettura”) skond il-prezz miftiehem ta’ Erbatax-il Elf Ewro, Erba’ Mija u Hamsin Centezmu (€14,450) (ara ftehim hawn anness u mmarkat Dok A);

3. Illi din il-Vettura giet registrata mal-Awtorita’ tat-Trasport ta’ Malta fuq l-isem tal-esponent u dan in konformi mal-Artikolu 2A tal-Att dwar ir-Reġistrazzjoni u l-Liċenzjar ta’ Vetturi bil-Muturi;

4. Illi din l-istess Vettura kienet koperta b’polza tas-sigurta’ dwar riskji għal terzi persuni taht polza ta’ assigurazzjoni mahruga a tenur tal-Ordinanza dwar I-Assigurazzjoni ta’ Vetturi bil-Mutur ghar-Riskji ta’ Terzi Persuni (Kapitolu 104 tal-Ligijiet ta’ Malta), bin-numru ta’ referenza SDT/469/16/100159 liema polza inharget tramite s-socjeta’ Citadel Insurance plc hekk kif inhu iktar dettaljat fid-dokument hawn anness u mmarkat Dok B ;

5. Illi bejn il-perjodu ta’ bejn id-29 ta’ Marzu 2017 u 30 ta’ Marzu 2017, l-esponenti kera u kien miftiehem li jikri l-istess Vettura lil Goumry Ayoub, ta’ nazzjonalita’ Belgjana (“is-Sewwieq”), sabiex jaghmel uzu mill-Vettura (kopja tal-ftehim hawn anness u mmarkat bhala Dok C);

6. Illi gara illi nhar id-29 ta’ Marzu  2017 ghall-habta tal-11:00a.m., is-Sewwieq tal-Vettura kien involut f’incident gewwa l-MCP Car Park (“il-Car Park”) gewwa Triq Sarria, Floriana, liema Car Park huwa operat mis-socjeta’ konvenuta, meta l-istess Sewwieq kien qieghed jirriversja gewwa l-istess Car Park, bi zvista laqghat barrieri  illi rrizulta illi kienu tal-injam u temporanji, liem barrieri cedew mall-impatt, u b’konsegwenza diretta ta’ dan il-Vettura ghelbet zewg sulari (vide Rapport tal-Pulizija Ref No: NPS 1/A/1194/2017 hawn anness u mmarkat bhala Dok D);

7. Illi jigi rilevat illi dakinhar tal-incident kienu qed jigu ezegwiti xogholijiet ta’ estensjoni u kostruzzjoni fl-istess Car Park fuq inkarigu tas-socjeta’ intimata, liema socjeta’ naqset milli tiehu l-prekawzjonijiet kollha necessarji skond il-ligi sabiex tassigura l-operat sigur ghall-klijenti taghha u ghall-pubbliku li jaccedi ghall-istess Car Park skond il-ligi (ara ritratti hawn annessi u mmarkati Dok E);

8. Illi b’konsegwenza ta’ dan l-incident il-Vettura garrbet danni irreparabbli, liema danni huma deskritti bhala “Very extensive damages, Vehicle classified as beyond economical repair.” (Vide pagna 2 tas-Survey Report hawn anness u mmarkat Dok F);

9. Illi oltre dan ir-rikorrenti garrab spejjez relatati mal-irkuprar tal-Vettura, kif ukoll qieghed isofri spejjez relatati ma’ loss of use u garaging expenses u spejjez marbutin mas-survey tal-istess Vettura (Vide l-istess Dok F);

10. Illi l-incident sehh unikament b’tort u rresponsabilita tas-socjeta’ konvenuta li fost affarijiet ohra naqset milli tipprovdi sinjali adegwati li juru x-xogholijiet li kienu ghaddejin fl-istess Car Park, naqset milli tipprovdi barrier li jirrezistu mpatt ta’ karozza, naqset milli tiehu l-prekawzjonijiet kollha necessarji sabiex tipprovdi ghas-sigurta’ tal-utenti tal-Car Park minnha operat, u naqset milli taderixxi mall-obbligi kollha mposti fuqha skond il-ligi relatata mal-Health and Safety u dan kif ser jigi spjegat u ppruvat fil-mori ta din il-kawza.
Raguni tat-Talba
11. Illi skond id-disposizzjonijiet tal-Artikolu 1031 tal-Kodici Civili (Kap 16), kull  wieħed  iwieġeb  għall-ħsara  li  tiġri  bi  ħtija tiegħu;

12. Ili kif ukoll skond l-Artikolu 1033 tal-Kap 16: Kull min, bil-ħsieb jew mingħajr ħsieb li jagħmel deni,għax ikun irid jew b’nuqqas ta’ diliġenza, ta’ prudenza jew ta’ħsieb, jagħmel jew jonqos li jagħmel xi ħaġa li biha jikser xi dmir impost mil-liġi, hu obbligat għall-ħlas tal-ħsara li tiġri minħabba f’hekk;

13. Barra minn hekk, l-Artikolu 1037 tal-Kap 16 jiddisponi illi: “Kull min għal xi xogħol jew servizz ieħor iqabbad persuna mhux ta’ ħila, jew illi hu ma jkollux raġun jaħseb li hija ta’ ħila, hu obbligat għall-ħsara illi dik il-persuna, minħabba n-nuqqas ta’ ħila tagħha, tikkaġuna lil ħaddieħor fl-esekuzzjoni tax-xogħol jewservizz hawn fuq imsemmi.”

14. Illi s-socjeta’ konvenuta jew minn minnha naqsu milli jezercitaw id-diligenza, prudenza u l-hsieb ta’ bonus paterfamilias kif kellha d-dmir li taghmel bhala operatur tal-imsemmi Car Park;

15. Illi s-socjeta’ konvenuta jew minn minnha naqset milli tipprovdi ambjent sigur u bla periklu ghall-utenti tal-Car Park waqt li kienu qieghdin isiru x-xogholijiet, u kif ukoll naqsu milli jaghmlu barriers siguri u b’sahhithom illi ma jcedux mall-inqas daqqa, hekk kif inhu evidenti mir-ritratti hawn annessi;

16. Illi kif ukoll s-socjeta’ konvenuta jew minn minnha naqset milli taghmel sinjali adegwati ta’ twissija illi kienu qieghdin isiru x-xogholijiet, kif ukoll naqset milli tiehu dawk il-provvedimenti kollha necessarji sabiex tevita kull periklu li jista’ isehh b’konsegwenza ta’ dawn ix-xogholijiet;

17. Illi skond l-Artikolu 4 (1) tal-Att Dwar l-Awtorita ghas-Sahha u s-Sigurta’ fuq il-Post tax-Xoghol (Kap 424 tal-Ligijiet ta’ Malta), “..il-protezzjoni  tas-saħħa  u  tas-sigurtà  fuq  il-postijiet tax-xogħol għandha titqies bħala materja ta’ interess pubbliku...” (enfasi mizjuda);

18. Illi inoltre, l-Artikolu 6 (1) tal-Kap 424 jobbliga li “...min  iħaddem  għandu  dejjem  jiżgura  is-saħħa  u  s-sigurtà tal-persuni kollha li jistgħu jiġu affettwati bix-xogħol li jkun qiegħed isir (enfasi mizjuda) għal dik il-persuna li tħaddem:  Iżda meta fit-twettiq ta’ dak hawn aktar qabel imsemmi,min iħaddem jagħmel użu minn servizzi jew persuni kompetenti minn barra, min iħaddem ma jkunx meħlus mid-dmirijiet applikabbli li joħorġu minn dan l-Att u mir-regolamenti magħmulin taħt dan l-Att....”;

19. Illi ghalhekk is-socjeta’ konvenuta kienet obbligata tassigura mhux biss il-harsien tas-sigurta’ ta’ min kien jinsab iwettaq dawn ix-xogholijiet, izda naqset sfaccatament milli tipprovdi ambjent sigur ghall-pubbliku in generali, specjalment meta wiehed jikkunsidra li l-iskop ta’ car park di natura hu li jospita numru kbir ta’ vetturi, liem vetturi wiehed ma jistennix li ma jkunux ta’ certu toqol, u ghalhekk is-socjeta’ konvenuta naqset milli tkopri l-imsemmija barriera b’ostakka sigura jew se mai tiehu kull provvediment opportun biex tara li dan isir;

20. Illi f’dan ir-rigward l-Artikolu 12 tar-Regolamenti dwar is-Sigurta’ tal-Bini jehtiegu illi  Fil-kaz ta’ xi ftuh, rokna, ksur jew tarf li minnu tista’ taqa’ persuna ghal distanza ta’ iktar minn zewg metri, jew li taqa’ go xi likwidu jew materjal hekk li tinvolvi riskju ta’ gharqa jew korriment serju, ghandu jkun hemm provdut jew:

a)   irpar xieraq ta’ sahha bizzejjed sa gholi bejn wiehed u disghin centimetru u mija u sebgha u tletin centimetru ’l fuq mill-wicc li minn fuqu jistghu jghaddu persuni, flimkien   ma’   twavel   jew   ilqugh   iehor   sa   gholi bizzejjed  li  f’ebda  kaz  ma  ghandu  jkun  inqas  minn hmistax-il   centimetru,   imqieghed   b’dak   il-mod   li kemm  jista’  jkun  jimpedixxi  l-waqgha  ta’  persuni,materjal jew oggetti u hekk illi l-ispazju bejn kull tavla jew  ilquh]  iehor  u  l-irpar  l-aktar  baxx  fuqu  ma  jkunx iktar minn sitta u sebghin centimetru; jew

b) ghoti   hekk   kostruwit   li   jimpedixxi   l-waqgha   ta’persuni, materjal jew oggetti, liema ghoti jrid ikun jew immarkat b’mod li jidher u car jew ikun imwahhal sew f’postu;

21. Ili fil-kaz de quo la rrizulta li kien hemm irpar xieraq u adattat sabiex jimpedixxi l-waqgha kemm ta’ nies individwi u kemm ta’ vetturi. Inoltre, ma jirrizultax li kien hemm tabelli  jew sinjali li jaghtu ndikazzjoni ta’ dan il-ftuh u tal-barriera u sabiex il-pubbliku jezercita kawtela f’dak ir-rigward;
Ghalhekk kellha ssir din il-kawza fejn l-esponenti qieghed jitlob Iil din l-Onorabbli Qorti ghar-ragunijiet kollha premessi: 

1. Tiddikjara lis-socjeta’ MCP Company Limited (C-13656) unikament responsabbli ghall-incident fuq deskritt u ghad-danni kollha Ii bhala konsegwenza tal-istess garrbu l-esponenti; 

2. Tillikwida d-danni globali sofferti mill-esponenti Chris Borg occorendo bl-opra ta’ periti nominandi;

3. Tikkundanna lis-socjeta’ MCP Company Limited (C-13656), jew min minnhom, ihallsu lilll-esponenti Chris Borg id-danni kollha hekk likwidati;


BI-ispejjez u bl-imghax legali b'effett mid-29 ta’ Marzu  2017 kontra I-istess socjeta’ intimata li hi minn issa ngunta ghas-subizzjoni.”

Rat ir-risposta ġuramentata tas-soċjeta’ konvenuta MCP Company Limited fejn ġie premess illi:-
1. “Illi t-talbiet tar-rikorrent huma infondati fil-fatt u fid-dritt u ghandhom jigu michuda bl-ispejjez kontra r-rikorrent u dana stante illi l-incident in kwistjoni ma sehhx b'xi tort ta' l-intimata izda sehh unikament tort tas-sewwieq tal-vettura tal-ghamla Peugeot 2008 ACCESS bic-Chassis No. VF3CUHMZ6GY024609 targata IQZ 792. 
2. Illi s-sewwieq tal-vettura certu Goumry Ayoub, ta' nazzjonalita' Belgjana li ghamel manuvra zbaljata u ghalhekk minhabba traskuragni, imperizja u nuqqas ta' osservanza tar-regolamenti da parti tieghu, huwa rreka dannu lil imsemmija vettura u dan kif jidher mir-rapport ta’ Pulizija tal-PS 728 Brendan Borg (Kopja tar-rapport Ref No: NPS 1/A/1194/2017 hawn anness u mmarkat Dok A); 

3. Illi t-talba ghad-danni hija michuda u semmai kwalunkwe danni u l-quantum tagħhom ghandhom jigu ppruvati.

4. Illi ghaldaqstant ma hemmx danni x'jigu likwidati favur ir-rikorrenti, u fi kwalunkwe kaz, u minghajr pregudizzju ghal dak illi diga` gie eccepit, ir-rikorrent ghandu jressaq kull prova necessarja skont il-ligi sabiex jipprova d-danni allegatament sofferti minnu;

5. Illi subordinatament, u minghajr pregudizzju ghall-premess, it-talba tar-rikorrent ghall-hlas ta' l-imghax hija insostenibbli stante illi ma hemm l-ebda somma likwidata f'dan l-istadju, u kwindi l-imghax ma jista' qatt jigi kkalkolat fuq figura astratta;

6. Salv eccezzjonijiet ulterjuri skont il-ligi.

Bl-ispejjeż.

Dikjarazzjoni ta’ fatti ai termini tal-Artikolu 158(3)(ċ) tal-Kapitolu 12 tal-Liġijiet ta’ Malta:

1. Illi nhar id-29 ta' Marzu 2017 ghall-habta tal-hdax ta’ filghodu, certu Goumry Ayoub, ta' nazzjonalita' Belgjana kien fl-MCP Car Park fejn kien qieghed jirriversja l-vettura misjuqa minnu, kisser l-ilquh li kien hemm u waqa’ zewg sulari b’istess vettura.

2. Illi l-Pulizija u l-ambulanza gew mghajta mill-ewwel u gew fuq il-post. Mir-rapport tal-Pulzija jihder mill-ewwel li dan l-incident kien unikament tort tas-sewwieq u fil-fatt fl-istess rapport jinghad: ‘lx-xufier tal-vettura certu Goumry Ayoub ta' nazzjonalita' Belgjana imwieled fit 22/05/1988 stqarr Ii huwa beda jirriversja biex jipparkja u bi zball qabez l-ilquh Ii kien hemm u gheleb b’lura. II-mara tieghu certa Zehani Kaoutar imwielda il-Belgium 13/09/1991 ikkonfermat il-verzjoni u ikkonfermat illi hija ma lahqitx rikbet fil-vettura u lanqas lahqet poggiet it-tarbija fil-vettura’.

3. Illi huwa minnu li sar u qed isir xoghol ta’ kostruzzjoni fl-istess Car Park izda l-intimata ssostni bil-qawwa li hija dejjem hadet il-prekawzjonijiet kollha necessarji skond il-ligi sabiex tassigura l-operat sigur ghall-klijenti taghha u ghall-pubbliku Ii jaccedi ghall-istess Car Park skond il-ligi;

4. Illi mhux minnu li ma hemmx sinjali adegwati u fil-fatt fir-rapport imsemmi l-manager tal-parkegg Mariella Galea stqarret mal-Pulzija li kien hemm, apparti l-ilhuq adegwat, sinjali fis-sular -4 fejn sehh l-incident. Kien hemm varji sinjali fil-Car Park, anke f’sulari ohra (hekk kif muri fir-ritratti anness u mmarkati Dok. B1 sa Dok B8);

5. Illi fir-rapport tal-Pulzija jinghad ukoll li ‘Is-sur Charles Micallef Health and Safety officer 201509 irraporta fuq il-post fejn minn naha tieghu spezzjona l-akwata fejn gara I-incident u stqarr fil-presenza tal-ispettur illi mill-ewwel indikazzjoni jidher Ii minn naha tal-kumpanija MCP ghamlu ilquh adekwat u ma' jidhirx Ii hemm ksur ta ligi.’ L-iluqgh li kien hemm fil-post tal-incident jissejhu ‘Parapetti a Morsa’ jew ‘Portable Construction Guardrail’. Ghalhekk jidher car li l-intimata ghamlet dak kollu possibli u rikjest mill-ligi sabiex tassigura operat sigur tal-Car Park taghha u b’hekk t-tabliet attrici huma infondati. 

Bl-ispejjeż kontra l-attur.”
Rat l-atti kollha tal-kawża.


Rat in-noti presentati.


Semgħet it-trattazzjonijiet.


Ikkonsidra:


Din hija kawża msejsa fuq l-azzjoni akwiliana n kwantu għal allegati danni kkagunati fuq vettura propjeta’ ta’ l-attur li waqgħet żewġ sulari ġewwa il-car park MCP, skont l-attur b’tortijiet imputabbli lill-konvenuta, per konsegwenza jitlob ir-risarċiment tad-danni sofferti. 

Ikkunsidrat:

1. Xhieda prodotti u provi dokumentarji.

a.Affidavit ta’ Christian Borg.[footnoteRef:1] [1:  Folio 62] 


Jispjega li hu sid il-garaxx bl-isem “Princess Garage’’ minn fejn hu jiġġestixxi negozju ta’ kiri ta’ karozzi taħt l-isem kummerċjali ta’ Golden Car Rental. 

Jgħid li kull vettura hija reġistrata fuqu.

Jispjega li d-danni li hu sofra in konnessjoni mal-inċident li seħħ ġewwa MCP Car Park fuq il-Peugeot 2008 targa IOZ-792 ċioe’ dik li għelbet ġewwa l-stess car park.  Jgħid li xtraha versu l-prezz ta’ €14,450 Dok A[footnoteRef:2] u kienet koperta b’polza tal-assigurazzjoni third party insurance li kienet tkopri sewwieq ′il fuq minn 16-il sena limitatament għal “Self Drive For Hire Sand Rewrad” Dok B[footnoteRef:3].  [2:  Folio 9]  [3:  Folio 15] 


Igħid li l-vettura ġiet mikrija lil ċertu Goumry Ayoud ta’ nazzjonalita’ Belgjana bejn il-perjodu tad-29 ta’ Marzu sat-30 ta’ Marzu, Dok.C[footnoteRef:4].  Dan kien kopert b’dak li jissejjaħ Super Relax Cover, li teżenta lis-sewwieq milli jħallas għad-danni li jirriżultaw waqt il-perjodu tal-kirja jekk tali danni ma jirriżultawx minn negliġenza tiegħu.  [4:  Folio 16] 

Jispjega li fid 29 ta’ Marzu fil-għodu għal ħabta tal-11.30,  sar jaf tramite wieħed mill-managers tiegħu, Mark Mussett, li karozza minn tiegħu kienet waqgħet ġewwa l-MCP.

Igħid li darba li ġie nfurmat li ġewwa l-car park kienu qed isiru xi xogħolijiet hu fittex il-permessi relattivi, esebiti bħala Dok CB1[footnoteRef:5]. [5:  Folio 66] 


Igħid li darba l-vettura ttieħdet ġewwa l-yard tiegħu ra li kellha ħsara estensiva. 

Ċempel lis-surveyor Natalino Agius li da parti tiegħu kkonferma li l-vettura kienet Beyond Economical Repair. Dok F [footnoteRef:6].  [6:  Folio 23] 


Igħid li s-sewwieq Goumry Ayoub kien mar l-uffiċni tiegħu u ġie mitkellem minn Casey Pope kollega tiegħu.

Jikkonferma li dan Ayoub ħallas biss il-kirja u ma ħallas ebda danni minħabba negliġenza tiegħu. U dan għax skontu ma kien hemm ebda negliġenza involuta.
Jispjega li hu qed isofri danni wkoll minħabba Loss of Use tal-istess vettura, in kwantu li din kienet tintuża għal kiri.

Igħid li minkejja tentattivi li jiġu rkuprati d-danni mingħand l-MCP Car Park, dawn baqgħu jinsistu li ma kienux responsabbli.

b. Affidavit ta’ Mark Mussett.[footnoteRef:7]  Jispjega li hu flimkien ma’ Lorry Caruana jokkupa r-rwol ta’manager fid-ditta GoldCar Rental li għandha bħala negozju tagħha l-kiri tal-karozzi. [7:  Folio 69] 


Jispjega dwar il-vettura Peugeot 2008 Access targata IQZ-792, li fid-29 ta’ Marzu, 2017, għal ħabta ta’ ħdax u kwart ta’ fil-għodu kien irċeva telefonta mill-għassa tal-puliżija tal-Furjana fejn ġie nfurmat li kienet waqgħet karozza tal-GoldCar ġewwa l-Car Park tal-Furjana.  Mar fuq il-post u hemm sab il-karozza msemmija maqluba u li kellha ħsarat estensivi fuq il-body tagħha,

Osserva li fil-Car Park kienu qed isiru xogħolijiet estensivi, però allavolja x-xogħolijiet kienu għaddejjin, il-Car par kien mimli utenti.


Ġie muri lilu mill-puliżija minn fejn kienet waqgħet mill-livell -4 għal livell -6. Minn naħa ta’ isfel seta’ jara li kien hemm vetturi oħra ipparkjati fit-tarf tas-sular numru -4, li  kien imdawwar bi pjanċi irqaq ta’ l-injam. Esebixxa ta’ dan ir-ritratti DokMM1 u Dok MM2[footnoteRef:8].  [8:  Folio 73 u 74.] 


Igħid li l-puliżija spjegawlu li fil-fatt meta ġie mitkellem ix-xufier Goumry Ayoub irriżulta li dan kien qiegħed jimmanuvra biex jipparkja, laqgħat il-pjanċi tal-injam li kienu qed iservu bħala barriers, dawn ċedew u l-vettura waqgħet żewġ sulari għal isfel. 

Igħid li ġiet ittowjata l-vettura u meħuda  ġewwa l-yard tal-kumpanija.

Dwar il-livell minn fejn waqgħet il-karozza jgħid li seta’ jikkonstata li l-barriers kienu pjanċi tal-injam. Ukoll li ma kien hemm ebda sinjal tat-twissija tax-xogħolijiet strutturali.  Jgħid ukoll li l-ħaddiema li ra fil-car park kienu qed jaħdmu mingħajr saftey vests jew helmets.

ċ. Affidavit ta’ Lorry Caruana[footnoteRef:9] [9:  Folio 75] 


Jispjega li hu impjegat ma’ Gold Car Rental li hija operata minn Christian Borg f’ismu bħala manager.  Igħid li waqt li kien fil-kumpanija ta’ ċertu Marilyn Pisani ġewwa l-ajruport fil-gurnata tad-29 ta’ Marzu, 2017 minn fuq is-social media għaraf li karozza tal-GoldCar Rental kienet waqgħet żewġ sulari ġewwa l-car park MCP. Meta wasal fil-carpark imsemmi, ġie mitkellem minn Mark Mussett li kien fil-livell -4. Hemm sab lil dan jieħu r-ritratti mit-tarf tal-parking bay li kien imdawwar b’ħafna pjanċi tal-injam irqiq bħala l-unika barrier bejn il-karozzi pparkjati u x-xifer. 

Osseva li fil-livell -4 kienu qed isiru xi xogħolijiet, li kien hemm ħafna ħaddiema iduru ma’ kullimkien.  Li ħadd mill-ħaddiema ma kellu safety vest safra wkoll li ma kien hemm ebda twissija li kienu qed isru xi xogħolijiet.

d. Affidavit ta’ Marilyn Pisani[footnoteRef:10]. Da parti tagħha tgħid li kienet flimkien ma’ Lorry Caruna u minn fuq il-webpage tat-Times of Malta intebħu b’vettura tal-Gold Car Rental li waqgħet sulari ġewwa l-MCP. Marru fuq il-post u hemm sabu lil Mark Mussett li kien fil-livell -4 jieħu r-ritratti. Tgħid li hemm osservat li l-unika lqugħ li kellhom il-vetturi pparkjati kien dak li dejjem ġie deskritt bħal barrier magħmul minn pjanċi tal-injam max-xifer tas-sular. [10:  Folio 78] 


Rat li kienu qed isru xogħolijiet ġewwa l-istess car park u li ħadd mill-ħaddiema ma kien liebes safety vests u lanqas helmets. 

e. L-Ispettur Jeffrey Scicluna[footnoteRef:11] xehed li kien ġie nfurmat minn PS 728 Brandon dwar l-inċident li kien seħħ ġewwa l-MCP. Innota meta wasal fuq il-post il-vettura maqluba. Igħid li barra pulizija oħra u tim mediku fuq il-post waslu wkoll membri tal-health and saftey biex jaraw kienx hemm xi ksur ta’ regolamenti, pero’ jgħid li dawn kienu qalulhom li kien kollox sew tant li qatt ma rċevew bħala pulizija letter to prosecute. Minn dan il-lat jiddeponi li tkellem ma’ Charles Micallef, safety officer.  Għalhekk qatt ma ħarġu akkużi fir-rigward.  Igħid li meta wasal hu fuq il-post tal-inċident, ix-xufier tal-vettura kompromessa kien laħaq telaq.  Qabel, li f’livelli oħra fejn ma kientx qed issir kostruzzjoni l-barriers kienu tal-konkos mentri fil-livell minus 4 dan kien imdawwar bis-sheeting tal-injam. Ikkonferma li minn fejn waqgħet il-vettura kien jidher l-injam imqaċċat. Ikkonferma wkoll li minn fejn waqgħet il-vettura kien hemm karozzi oħra utenti tal-parkeġġ.  [11:  Fgolio 102] 

In kontro eżami dwar il-qlugħ jirrispondi li mad-dawra kollha tas-sular kien hemm fencing u li tas-sulari ta’ taħt kien integru.  Għalkemm jiftakar li ġieli kien ra sinjali jindikaw li kien għaddej kostruzzjoni fil-car park ma setax però jikkonferma li ra l-istess dik in-nhar tal-inċident.

f. Xhieda P.S.728 Brandon John Borg.[footnoteRef:12]  Spjega kif investiga l-inċident u ċioe’ li x-xufier sofra ġrieħi ħfief nonostante l-waqa’ bil-vettura għal isfel mir-raba’ sular. Igħid li l-mara u t-tarbija ma lahqux telgħu fil-vettura. Igħid li tkellmu mal-manager tal-MCP li kkonfermatlu li kien qed isir xi xogħol ta’ kostruzzjoni.  Igħid li bħala sinjali raw strixxi tal-injam imwaħħlin ma’ strixxi tal-ħadid.  [12:  Folio 118] 


Igħid li l-Healh and Safety Officers marru dak il-ħin tal-inċident u li ċertu Charles Micallef qallhom li ma’ l-ewwel impressjoni ma kienx jidher li kien hemm ksur ta’ liġi. Inoltre lanqas ġew informati bi kwerela biex issir xi prosekuzzjoni fir-rigward.  Igħid li l-PIRS report irredigih hu. 

Dwar l-inkluzzjoni fir-rapport ta’ dak li fil-fatt qallu l-uffiċjal tal-Health and Safety imsemmi, addizzjonali mżjud minnu stess,  aktar tard iwieġeb u spjega,  wara ħafna domandi minn naħa tad-difensur ta’ l-attur, illi dak in-nhar tal inċident kien xogħol mill-ħamsa ta’ fil-għodu sas-siegħa wara nofs in-nhar u li bħal ma ġieli ġralu jlesti rapport ħafif imbagħad meta jidħol night jumejn wara jkompli iżid fuqu. B’hekk spjega għala kien hemm differenza bejn il-PIRS esebit u dak li kellu f’idu l-avukat difensur.  Spjega ukoll li dan kien jiġri għax ikollhom xogħol x’jagħmlu fuq xulxin.  Il-PIRS report riferut huwa esebit bħala Dok BJB.[footnoteRef:13] Aktar tard l-istess surġent jerġa jixhed[footnoteRef:14] u jikkonferma li kien hu li kien ħa l-versjoni tas-sewwieq Belgjan li kien fuq il-post tal-inċident.  Qal li d-dinamika tal-inċident ġiet spjegata lilu li Goumry kien bil-mara u t-tarbija tagħhom, daħal fil-karozza, mar jimmanuvraha,  irriversja, ma kkalkulax u niżel għal isfel.  Dwar eżami ta’ ħxuna ta’ l-injam, xehed li hu ma daħalx f’dan l-aspett.  [13:  Folio 162]  [14:  Folio 182] 


In kontro-eżami wieġeb li bħala boarding kien hemm strixxi ta’ injam orizzontali  imwaħħlin ma’ strixxi tal-ħadid. Iddeskriva dawn l-istrixxi bħala fallakki[footnoteRef:15] marbutin mal-ħadid; vertikali ħadid mimdud l-injam.  Mistoqsi jekk is-sewwieq irriversjax bis-saħħa, wieġeb li hu ma kienx hemm waqt l-inċident.  [15:  Fuq suġġeriment tal-Qorti. ] 


g. PC594 Robert Saliba[footnoteRef:16] xehed li meta wasal fuq il-post tal-inċident bdew ibiegħdu n-nies mis-sit u dawru l-lant b’tape blu.  Igħid li hu baqa’ dejjem fil-livell -6. Ikkonferma però li fil-Car  Park kienu qed isiru xi xogħolijiet  [16:  Folio 139] 


h. PC1048 Darren Darmanin[footnoteRef:17] ikkonferma li hu wkoll mar fil-Car Park fil-post tal-inċident u ra l-karozza maqluba. Qatt ma tela fis-sular minn fejn waqgħet. Ikkonferma li meta ħares ʼil fuq ra ilqugħ ta’ ħadid u injam.  [17:  Folio 154] 


Xogħolu li hu għalaq l-akwata biex in-nies iżommu d-distanza.

Dwar l-istat tal-Car Park jgħid li minn barra kien mimli krejnijiet pero’ ma kienx jaf fʼliema stat kien.

i.L-Assistent Kummissarju Stephen Mallia[footnoteRef:18] jixhed li hu ma nvestigax l-inċident u li din kienet ir-remit tas-surgent. Dwar il-kostruzzjoni li kienet għaddejja fil-parkeġġ wieġeb biss li kien jaf li kienet ilha għaddejja snin però ma kienx jaf x kien qed iseħħ eżatt. Mistoqsi fuq l-ilqugħ jirrispondi li ma jiftakar ebda dettall. [18:  Folio 114] 


h. Stefan Sacco[footnoteRef:19]  rappresentant ta’ Micheal Attard Limited xehed li l-vettura suġġett ta’ l-inċident inxtrat għal ammont ta’ erbatax-il elf erba’ mija u ħamsin ewro. Esebixxa kuntratt Dok SS1[footnoteRef:20]. [19:  Folio 120 ]  [20:  Folio 131] 


i.Natalino Agius[footnoteRef:21], is-surveyor inkarigat minn Christian Borg jixhed li wara l-ispezzjona l-vettura ddanneġjata rriżultalu li biex terġa tinxtara ġdida sidha issa kellu jonfoq is-somma ta’ €19,300. Igħid ukoll li sidha kellu ħsieb li jżomm l-istess vettura għax minnha seta’ jieħu electronic units bħala eżempju. Taha wreck value ta’ €600.  (Is survey report hu esebit bħala Dof F mar-rikors ġuramentat[footnoteRef:22].) [21:  Folio 143]  [22:  Folio 23] 


j.L-Ispettur Elton Buckingham [footnoteRef:23] esebixxa l-audit tal-PIRS report esebit biex juri li ż-żieda fuq l-istess PIRS saret mill-istess surġent Brandon Borg. Ara f’dan ir-rigward Dok EB1[footnoteRef:24]. [23:  Folio 138]  [24:  Folio 158] 


k. Charles Micallef[footnoteRef:25] li jaħdem mal-Awtorita’ tas-Saħħa u Sigurta’ fuq il-Post tax-Xogħol, OHSA, (Occupational and Health Safety Authority) qal li mar fil-parkeġġ fejn okkorra l-inċident de quo però li rriżultalu li f’dak il-ħin tal-inċident ma kienx hemm xogħolijiet għaddejjin, u li għalkemm kienu għaddejjin xogħolijiet oħrajn fil-parkeġġ però dan ma kienx qed isir fil-livell -4.  Igħid li l-unika xogħol li kien għaddej kien biss fil-livell tat-triq. Jikkonferma li ra karozza maqluba rasha l’isfel.  Żied li darba li kkonstata li ma kienx hemm xogħolijiet għaddejjin allura l-inċident ma kienx jaqa’ fil-ġurisdizzjoni ta’ l-Awtorita’ in kwantu ma kienx hemm involuti ħaddiema.  Żid li kienet tkun storja differenti kieku l-inċident ġara waqt li kien hemm ħaddiema fil-post de quo.  Spjega li l-Health and Safety kienet waħda rigwardanti l-aspett occupational, allura biex tidħol in operat irid ikun involut il-ħaddiem.  Ma kienx jikkonċerna lill-Awtorita’ jekk barrieri f’car park kienux adekwati.  [25:  Folio 196] 


Aktar tard ġie rinunzjat il-kontro-eżami ta’ dan ix-xhud.

l.Da parti tal-attur ġew preżentatiwukoll is-segwenti dokumenti;
Dok MD2[footnoteRef:26] konċernanti Safety Barriers in Car Park Areas skont l-istandards tar-Renju Unit. [26:  Folio 226 ] 

Ukoll kopja ta’ sentenza tal-Qorti Suprema Ta’ New South Wales.[footnoteRef:27] [27:  Folio 270] 



    2. Punt ta’ Liġi u Ġurisprudenża. 
l. Actio Akwiliana 
“1031. lżda, kull wieħed iwieġeb għall-ħsara li tiġri bi ħtija tiegħu..

1032.(1) Jitqies fi ħtija kull min bl-għemil tiegħu ma jużax il-prudenza, id-diliġenza, u l-ħsieb ta’ missier tajjeb tal-familja.
(2) Ħadd ma jwieġeb, fin-nuqqas ta’ dispożizzjoni espressa tal-liġi, għall-ħsara li tiġri minħabba nuqqas ta’ prudenza, ta’ diliġenzajew ta’ ħsieb fi grad akbar.

1033. Kull min, bil-ħsieb jew mingħajr ħsieb li jagħmel deni, għax ikun irid jew b’nuqqas ta’ diliġenza, ta’ prudenza jew ta’ħsieb, jagħmel jew jonqos li jagħmel xi ħaġa li biha jikser xi dmir impost mil-liġi, hu obbligat għall-ħlas tal-ħsara li tiġri minħabba f’hekk.”

In tematika ingħad fid-deċiżjoni fl-ismijiet Gaetano Spiteri proprio et nomine vs Thomas Castle[footnoteRef:28] (Vol. XLIX P II p 1027) dan:- [28:  Deċia 18 a’ Awisuu, 1965, per imħallef Caruana Curran. ] 

“Il-colpa akwiljana tokkorri meta d-dannu jigi kagonat f’ rapport extra- kontrattwali, cioe tillimita ruhha ghal fatt tal-bniedem bhala ksur taddover ta’ protezzjoni jew tad-dover generali neminem laedere kombinat man-negligenza taht l-artikoli 1075, 1076 [illum 1031 u 1032] tal-Kodici …”.Il-liġi permezz tal-artikolu 1033 tistabilixxi li biex ikun hemm din il-ħtija hemm bżonn li wieħed jagħmel jew jonqos li jagħmel xi ħaġa li biha jikser xi dmir impost mill-liġi. “Fl-ambitu ta’ din il-kolpa dovuta ghan-negligenza, imprudenza jew nuqqas ta’ hsieb tal-bonus paterfamilias, il-ligi tinsisti fuq ir-rekwizit tal-prevedibilita` ta’ l-event li jgib il-hsara lill-proprjetà tat-terzi. “Prevedibilita` din li trid tkun ta’ probabilitajiet ragonevoli u mhux ta’ possibilitajiet remotissimi jew inverosimili” (Kollez. Vol. XLVIII P I p 258, Qorti ta’ l-Appell, Lawrence Zammit vs Chairman tal-Bord tat-Tmexxija Istitut ta’ l-Istudji Turistiċi et, 18 ta’ Mejju 2005). Hi wkoll dottrina elementari u magħrufa fil-ġurisprudenza tagħna li “min ifittex ghad-danni jrid jipprova mhux biss l-att jew ommissjoni kolpuza izda li dak l-istess att jew ommissjoni ghandhom konnessjoni ta’ kawza u effett mad-danni sofferti” (Kollez.Vol.XXX.I.142). “Fi kliem iehor, “hu imprexxindibilment rikjest sabiex ikun hemm lok ghad-danni li jkun hemm ness ta’ kawzalita` bejn il-fatt kolpevoli u l-event dannuz” (“John Debono et -vs- Negte. Joseph Muscat proprio et nomine”, Appell Kummerċjali, 26 ta’ Frar, 1960. Ara wkoll “Paul Debono -vsMalta Drydocks”, Prim’Awla, Qorti Civili, 27 ta’ April, 2005;” (Martin Paul u Connie konjuġi Vella vs Chris Micallef, Qorti ta lAppell (Inferjuri), 6 ta’ Ottubru, 2010”. 


Fil-kawza fl-ismijiet Natalino Fenech et vs Peter Agius et[footnoteRef:29] intqal:- [29:  804/2019RGNM deċiża 13/07/2023 ] 

“23. Stabbiliti l-fatti rilevanti u meħuda in konsiderazzjoni il-konklużżjonijiet fir-relazzjoni teknika, imiss issa li jsiru konsiderazzjonijiet ta’ xejra legali mabuta mal-mertu tal-kawża. L-azzjoni odjerna hija dik għal danni akwiljani, azzjoni għal riżarċiment ta’ danni marbut max-xilja tal-atturi illi l-konvenuti jaħtu għad-danni minnhom sofferti. Ir-responsabbilita’ ċivili għad-danni akwiljani tistrieħ fuq aġir doluż jew kolpuż (ara. Michael D’Amato noe. v. Filomena Spiteri et. - Prim’ Awla - 3 ta’ Ottubru, 2003). 
24. Mill-artikoli 1031, 1032 u 1033 tal-Kodiċi Ċivili jitnisslu s-segwenti konsiderazzjonijiet. Illi dwar il-kwestjoni tar-responsabbiltà għal dak li seħħ, huwa prinċipju stabilit li kull persuna twieġeb għall-ħsara li tiġri bi ħtijietha, u li jitqies fi ħtija kull min, f’għamilu, ma jużax il-prudenza, għaqal u ħsieb ta’ missier tajjeb tal-familja. B’mod partikolari, kull min, bil-ħsieb jew mingħajr ħsieb li jagħmel ħsara, għax ikun irid jew b’nuqqas ta’ għaqal, ta’ prudenza jew ta’ ħsieb, jagħmel jew jonqos li jagħmel xi ħaġa li biha jikser xi dmir impost mil-liġi, huwa obbligat li jagħmel tajjeb għall-ħsara li tiġri minħabba f’hekk. (ara. Mark Formosa et. v. Vincent Borg et. - Prim’ Awla - 11 ta’ Ġunju, 2020).”
 
Għalhekk il-liġi tqies li hu responsabbli għad-dannu dak li minħabba tort tiegħu, minn azzjonitu b’kommissjoni jew ommissjoni, ma jużax il-prudenza, diliġenza u l-attenzjoni sal-livell ta’ bonus pater familias. Kwalunkwe ħtija oħra ʼl hinn minn dan il-livell, biex bniedem jirrispondi għaliha trid tkun eminanti minn u imnissla minn disposizzjoni espressa tal-liġi. 
Jingħad li:
“in tema ta’ danni akwiljani, kif inhu il-każ, il-Liġi Maltija tipteċiża l-grad tal-kolpa li ġġib magħha ir-responsabilta’ għad-danni fl-art. 1075 Kap 23 Riv. (art 1032 tal-Kap 16) fis-sens  li hu in kolpa minn ma jużax il-prudenża, diliġenza u attenzjoni tal-“bonus pater familias”. Hu imprexxindibbilment rikjest, pero’ sabiex ikun hemm lok għad-danni li jkun hemm in-ness ta’ kwawżalita’ bejn il-fatt kolpevoli u l-konsegwenza dannużi. (Coen, voce Danni, par. 39; Conti, Rep par. 63-115); Halsbury. Laws of England, 2nd Edition, Vol.10 p.93, para115)”[footnoteRef:30] [30:  L-Alfabett tal-Kodiċi Ċivili Vol D pagna 6 per Emmeritus Imħallef Philip Sciberras. ] 


Insibu wkoll illi: 
“Minn dawn l-artikoli (1074 u 1075 (art 1031 u 1032) jidher li l-liġi komuni applikabbli għal kulħadd indistintament , ‘is subjecta materia’ hija li ‘kull wieħed iwieġeb għall-ħsara li tiġri bi ħtija tiegħu’, u li ‘jitqiesu fi ħtija kull min  fl-għemil tiegħu ma jużax il-prudenza, id-diligenza, u l-ħsieb ta’ missier tajjeb ta’ familja’, u li jikkomprendu l-attijiet ta’ kommissjoni jew ommissjoni. Jingħad ukoll li skond il-liġi tagħna, a differenza ta’ dak li kien maħsub u jingħad fid-Dritt Ruman, in ġenerali, fin-nuqqas ta’ disposizzjoni espressa tal-liġi, ħadd ma jwieġeb għall-ħsara li tiġri minħabba nuqqas ta’ prudenza, ta’ diliġenza jew ta’ ħsieb fi grad akbar, fi kliem ieħor, il-persuna responsabbli għad-danni, fin-nuqqas ta’ disposizzjoni espressa fil-liġi, ma tirrispomdix u ma tkunx tenuta għall-ħtija superjuri fil-grad għal dik ta’ ‘bonus pater familias’, ċjoe’ mhix responsabbli għall-‘culpa lievissima’-dak li anke assodat fil-ġurisprudenza lokali (P.A.Ċivil 20 ta’ Marzu 1882 in re ‘Francesco Cassar vs, Lorenza Agius’, Vol.IX , p672......P.A.Ċivili 27 ta’ Lulju 1888 ir re ‘Charles Landour vs Onorevoli Francesco Vella et.’ Vol.XII, p.8; u bħala  eċċezzjoni dovuta għal disposizzjoni espressa, fejn bniedem jirrispondi għal-culpa lievisima fid-dritt vigenti, ara art 2002 (art.1900(2) tal-Kodiċi Ċivili.”[footnoteRef:31] [31:  Ibid. Paġna 6] 


Fid-deċiżjoni fl-ismijiet Carmelo Galea et vs LIDL Malta Limited[footnoteRef:32] dwar l-obbligu tal-bonus pater familias u l-onus tal-prova ntqal:-  [32:  App Ċiv 793/101SM deċiża 1/12/2021. ] 

“19. Trattati l-ilmenti tal-appellanti, jibda billi jigi pprecizat li l-azzjoni attrici fil-konfront tas-socjeta` konvenuta appellata hija msejsa fuq il- principju ta’ culpa akwiljana (fejn persuna hija obbligata li b’ghemilha ma tikkawzax hsara jew dannu lil haddiehor). Din il-materja tinsab trattata fittitolu “Fuq id-delitti u l-Kwazi-Delitti” tal-Kodici Civili (Kap. 16 tal-Ligijiet ta’ Malta), fejn is-sens ewlieni hu li kull hsara li tigri b’accident jew b’forza magguri, ibatiha fin-nuqqas ta’ dispozizzjoni espressa tal-ligi li tghid mod iehor, dak illi fuq il-persuna jew beni tieghu tigri l-hsara (Artikolu 1029); kull min jaghmel uzu ta’ jedd tieghu fil-qies li jmiss, ma jwegibx ghall-hsara li tigri b’dan l-uzu; kull wiehed iwiegeb ghall-hsara li tigri bi htija tieghu (Artikolu 1031) meta jirrizulta li fl-eghmil tieghu ma juzax il-prudenza, id-diligenza, u l-hsieb ta’ missier tajjeb tal-familja (Artikolu 1032) jew li jkun ghamel jew naqas li jaghmel xi haga li biha jikser xi dmir impost mil-ligi (Artikolu 1033). F’dan l-ahhar kaz, jinghad ukoll li d-dannegjant irid ikun ikkommetta vjolazzjoni jew trasgressjoni ta’ dover li:

“quando si parla di colpa per omissione, si deve intendere la trasgressione di un dovere per il quale taluno era in obbligo di fare quello che non fece, giusta l’aforisma ‘qui non facit quod facere debet videtur facere adversus ea quae non facit” (Giorgi - Obbligazioni Vol. V pag 151). 20. 

Inoltre kif inghad fis-sentenza ta’ din il-Qorti (Sede Inferjuri) tat-23 ta’ Gunju, 2004, fil-kawza fl-ismijiet Giovanni Vella et v. Michael Cilia: “Fil-kaz fejn persuna tallega li tkun garrbet hsara minhabba l-ghemil jew l-omissjoni tal-parti l-ohra, jehtieg li min jallega li garrab dannu jipprova kemm l-att jew l-omissjoni tal-persuna mixlija birresponsabbilta` ta’ dak l-ghemil jew ta’ dik l-omissjoni, u kif ukoll, li d-danni mgarrba huma l-effett konsegwenzjali ta’ dak l-ghemil jew ta’ dik l-omissjoni.” (enfasi ta’ din il-Qorti)”


m. Il-Kap 424 tal-Liġijiet ta’ Malta. 

L-artikolu 3 ta’ l-Att XXVII tas-sena 2000 jaqra:
“Dan l-Att għandu japplika għall-postijiet tax-xogħol kollha u għas-setturi kollha ta' kull attività tax-xogħol, kemm pubbliċi kif ukoll privati, u għall kull attivita  tax-xogħol, iżda ma għandux japplika fil-każ ta' dawk l-attivitajiet imwettqa mill-membri ta' forza dixxiplinata, li jkollha karatteristiċi partikolari għal xi attività minn il-forza dixxiplinata li inevitabbilment jikkonfliġġu ma' dan l-Att, ...”

Ukoll, l-iskop ta’ dan l-Att jaqra: 
“ATT biex jipprovdi għat-twaqqif ta' Awtorità li tkun magħrufa bħala l-Awtorità għas-Saħħa u s-Sigurtà fuq il-Post tax-Xogħol, g]at-twaaqif ta’ Bord ta’ Appelli dwar is-Saħħa u s-Sigurta’ fuq il-post tax-xogħol , u għall-eżerċizzju minn jew f'isem dik l-Awtorità funzjonijiet regolatorji fir-rigward ta' riżorsi relatati ma' Occupational Is-Saħħa u s-Sigurtà u li tipprovdi fir-rigward ta' kwistjonijiet konnessi b'dan jew anċillari għalihom.”

Inoltre l-artikolu 4 ta’ l-istess Kap jinvesti fl-Awtorita’ li ġġib ʼil quddiem il-ġid fiżiku, psikoloġiku u soċjali tal-ħaddiema kollha fil-postijiet tax-xogħol.

Daqstant ieħor huwa impost fuq minn iħaddem l-obbligu li jassigura s-saħħa u s-sigurta’ tal-ħaddiema fl-impieg tiegħu, dan biex jiġi evitat dannu fiżiku u psikoloġiku, korriment jew mewt. (Artikolu 6).

Minn naħa l-oħra l-artikolu 7 ta’ dan l-Att jobbliga wkoll li l-ħaddiem li jissalvagwarda saħħtu wkoll is-sigurta’ tiegħu nnifsu.

Ingħad fid-deċiżjoni fl-ismijiet George Cardona et v. Ferdinando sive Randu Zammit et.[footnoteRef:33] li:- [33:  App Ċiv 20 ta’ Marzu, 2009] 

“Fost id-dmirijiet li l-liġi titfa’ fuq min iħaddem insibu l-piż li jieħu l-miżuri xierqa sabiex jiġu identifikati u evalwati r-riskji, li jittiehdu l-miżuri meħtieġa li jitnaqqsu dawk ir-riskji (Artikolu 6(2) tal-Kap. 424), kif ukoll id-dmir tal-għoti tat-tagħrif, tagħlim u taħriġ meħtieġ, kif ukoll superviżjoni sabiex titħares is-saħħa u s-sigurta` tal-ħaddiem (Artikolu 6(3) tal-Kap. 424). Dawn id-dmirijiet iġorru magħhom grad għoli ta’ responsabbilta` fuq min iħaddem, li fuqu jaqa’ lpiż li jipprova li l-inċident ikun seħħ minkejja li jkun ħares dak kollu li l-liġi timponi fuqu fir-rigward. 

17. Min-naħa l-oħra, skont l-istess liġi speċjali, il-grad għoli ta’ responsabbilta` ta’ min iħaddem, ma jeħlisx lill-ħaddiem mill-obbligu li jħares is-saħħa u s-sigurta` tiegħu nnifsu u ta’ dawk kollha li jistgħu jintlaqtu mix-xogħol li jkun qiegħed iwettaq (Artikolu 7(1) tal-Kap. 424) jew milli jikkoopera ma’ min iħaddmu u mal-awtoritajiet kompetenti (Artikolu 7(2) tal-Kap. 424). Hekk ukoll, jitqies li ħaddiem għandu jżomm lura milli jqiegħed lilu nnifsu f’sitwazzjoni li tesponih għal riskju bla bżonn u li App. Ċiv. 388/13/2 Paġna 19 minn 37 joqgħod attent għal dak li jkun qiegħed jagħmel. Ħaddiem li jonqos milli joqgħod għall-istruzzjonijiet li jkun tah, jew għall-prekawzjonijiet li jkun fetaħlu għajnejh għalihom min iħaddem, għandu jbati l-konsegwenzi li jġarrab. Fil-fatt fis-sentenza ta’ din il-Qorti tad-9 ta’ Jannar, 2009, filkawża fl-ismijiet Peter Ronald v. Polibon Construction Limited, ingħad hekk: 

“Huwa minnu li d-datur tax-xoghol ghandu obbligu li jhares l-inkolumita` tal-impjegati tieghu u dana billi jipprovdi dak li jissejjah ‘a safe system of work’ kif ukoll ‘a safe place of work’. Ghandu wkoll jaccerta ruhu li l-impjegati tieghu jkunu mharrga sew dwar ix-xoghol li jkunu mistennija li jaghmlu. Pero` daqstant ghandhom obbligu dawk l-istess impjegati li, fl-interess taghhom stess, fl-ewwel lok jobdu dawk listruzzjonijiet li jkunu gew moghtija lilhom mill-employer u inoltre jagixxu b’mod dettat mis-sens komun, sabiex jassiguraw l-inkolumita` taghhom.” (enfasi ta’ din il-Qorti).”

Ċar għalhekk kull obbligu li joħroġ minn din il-leġislazzjoni, kif u lil min jolqot u f’liema ċirkostanzi, u dan minħabba l konsiderazzjonijiet proposti mill-attur fir-rigward.  Dan hu sostnut mix-xhieda tal-istess rappreżentant tal-Awtorita’ li kien ċar li fl-inċident de quo agitur ma kellhiex lok.  

3. Kunsiderazzjonijiet.
m. Illi din il-kawża hi xprunata mill-fatt illi karozza tal-kiri mikrija lil Goumry kera  minn Gold Car Rental  spiċċat waqgħet żewġ sulari għal isfel u spiċċat skont kif iċċertifika is-surveyor beyond economical repair. 

Mill-investigazzjoni tas-Surgent Brandon John Borg, irriżulta li s-sewwieq Goumry kien qed jagħmel manuvra ta’ reverse, martu bit-tarbija kienu għadhom ma daħlux fil-karozza, u dan għal xi raġuni mar lura tant li laqgħat il-barrier, magħmul BISS minn ħadid vertikali u fallakki tal-injam oriżżontali, u baqa’ nieżel għal isfel żewġ sulari. B’miraklu kbir is-sewwieq sofra biss ġrieħi ta’ natura ħafifa. Jingħad ukoll li ħadd ma kien xhud ta’ dan l-inċident, u l-unika versjoni tad-dinamika tiegħu hija l-versjoni li ħa s-surgent Brandon Borg li jidher li waħdu nvestiga l-każ. 

L-għada l-istess xufier mar l-uffiċini tal-GoldCar Rental u għalkemm kien kopert b’hekk imsejjaħ,  Super Relax Cover, b’mod li jkun eżenti biss fejn ma jinstabx li kien negliġenti għad-danni, ġie deċiż li hu ma kellu ebda kulpa fil-mertu tal-inċident.

n. L-attur iserraħ l-azzjoni minnu proposta fuq il-pretest li l-kumpanija l-MCP Car Park kienet karenti mill-lat ta’ protezzjoni offerta bil-barriers provduti u nuqqas ta’ sigurtà provduta, ukoll nuqqas ta’ avviż anke fejn jiċċentra l-ħaddiema li kienu fil-ħin tal-inċident qegħdin jaħdmu fuq is-sit tal-car park.  Iserrħu l-azzjoni tagħhom fuq l-azzjoni aquiliana li wieħed għandu jirrispondi għad-danni kkaġunati minnu minħabba nuqqas prospettat fl-artikoli 1031, 1032 u 1033 tal-Kap. 16 tal-Liġijiet ta’ Malta. 

Isostni wkoll u għalhekk, li da parti tal-MCP kien hemm nuqqas ta’ osservanza tal-artikoli relevanti maħsuba fil-Kap. 424 tal-Liġijiet ta’ Malta.  Da parti tal-intimati ġustament isostnu li dan il-Kap ma jsib ebda applikazzjoni fil-każ in eżami. 

o. fil-fatt kif ben xehed l-uffiċjal tal-OHSA meta mar fuq il-lant ta’ l-inċident, Charles Micallef, ma stab ebda xogħol li kien qed isir fil-viċinanżi ta’ l-incident, li fil-fatt oriġina fis-sular -4. Jirriżulta mix-xhieda prodotta li fil-fatt għalkemm fil-parkeġġ MCP kienet għaddejja minn tkabbir u kien hemm kostruzzjoni fuq in-naħa ta’ barra, però  ma ġiex pruvat illi dan kien jestendi sas-sular minn fejn oriġina l-inċident.  Għalhekk kif xehed Micallef, l-OHSA ma kienetx engaged f’dan ir-rigward.

Għalhekk nonostante li l-attur jipprova jserraħ fuq dan il-kap tal-liġi biex isib id-debita ksur tad-disposizzjonijiet ralattivi tagħha biex magħhom jorbot in-nuqqas ta’ osservazzjoni da parti ta’ l-operaturi tal-MCP, din mhux il-legislazzjoni korretta li fuqha seta’ jistrieħ.

p. L-attur anke għax konxju mix-xhieda tas-Sur Micallef ressaq għal kunsiderazzjoni ta’ din il-Qorti regoli għas-sigurta ta’ parkeġġi fir-rigward ta’ safety barriers appositi f’tali sit, dawn maħruġa mill-British Standard Code of Practice. Però kif sew ikkontestat il-konvenuta tali regoli huma għal kollox estraneji għal pajjiżna. B’dan però ma jfissirx illi tali nuqqas ta’ regolazzjoni nostrali ma twassalx għar-responsabilta’ ta’ danni kaġunati jekk jiġi pruvat in-ness bejn d-dannu emerġenti u n-nuqqas da parti ta’ operatur.

q. Jinħtieġ ukoll jiġi valutat il-grad li l-istess operatur  jekk misjub responsabbli, għandu jsofri fir-rigward tad-danni sofferti.
Għalkemm il-Qorti la sabet u wisq anqas ġie indikat lilha xi regolamenti domestiċi li jistipula x’inhu l-livell u tip  ta’ lqugħ (barriers) adekwati ġo multi storey car par,  dan biex jilqa’ għal impatt ta’ karozzi pparkjati f’sulari ʼl fuq,  huwa raġonevoli li tali għandhom ikunu ta’ materjal sod u adekwat li jilqgħu għal impatt ta’ kull tip ta’ vettura li jew qed tipparkja jew tirriversja. Dawn allura iridu jkunu tali li jilqgħu għal forza ta’ ċertu speed (għalkemm mhux prospettat li jkun wieħed għoli) u toqol ta’ vetturi. ĊERTAMENT FALLAKKI TAL-INJAM, imsejħa pjanċi mix-xhieda attur, ma jwasslux għal dan l-ilqugħ meħtieġ u biex tasal għal dan ma trid ebda regola jew leġislazzjoni imma BISS BON SENS ta’ bniedem normali,  komuni u loġiku. 

Irrelevanti mill-ammont ta’ tabelli li juru li fil-lant, fis-sit,  innifsu kien qed isir kostruzzjoni, dana waħidhom ma jwasslux biex jimminimiżżaw il-fatt li bejn ix-xifer ta’ sular, -4, u l-baħħ ma kien hemm xejn ħlief ilqugħ dgħajjef u kif jingħad fil-lingwa ingliża not fit for purpose. Ghalhekk minn dan il-lat il-Qorti ma ssib ebda diffikulta’ li tattribwixxi dan in-nuqqas ta’ bonus pater familas lil MCP għax fil-verita’ ebda operatur ta’ car park bi ftit logika ma jista’ jipretendi li dak hu ilqugħ adekwat għall-iskop li hu intiż, anzi juri laxkiżmu enormi konsiderat l-għan tas-sit innifsu. Għalhekk tqies li dan l-inċident jew aħjar il-konsegwenza ta’ ilqugħ dgħajjef jwasslu għal prevedibilta’ li trid il-liġi!!

r. Kif ġia ingħad il-Qorti tħoss ukoll li għandu jittieħed in konsiderazzjoni jekk s-sewwieq innifsu kemm għandu, jekk xejn, iġorr responsabilta’ ta’ dak li okkorra.  U dan nonostante li dan bħala punt qajla ġie kkunsidrat. Mill-PIRS jirriżula li Goumry Ayoud kien qed jirriversja karozza li kien għadu kif jikri, allura kien xi ftit estraneju għaliha,  u dan ġo post li ma jafux, (li fil-verita’ ukoll għandu ambjent kemm xejn mudlam għad-differenza ta’ imdallam).  Kemm qagħad u kien attent is-sewwieq ma nafux, kemm ra jew seta’ għaraf l-ambjent li kien fih, kemm għaraf jew ra wkoll in-notices li kien hemm xi tip ta’ kostruzzjoni għaddejja, ukoll ma nafux. L-attur għażel li ma jtellax lil dan u lil martu l-unika xhieda diretti u okulari ta’ l-inċident biex jiddeponu. Għalhekk,  għalkemm hu pretiż li sewwieq li qed jagħmel il-manuvra straordinarja ta’ reverse ikun iżjed attent, però x’ġara u x’għamel dan is-sewwieq jibqa’ estran għal Qorti. 

Din kollha kienet prova li l-ebda parti ma għażlet li tressaq għax fil-verita’ anke l-konvenuta setgħet teħles minn ċertu responsabilta’ pruvata t-traskuraġni kontributorja jew nuqqas ta’ attenzjoni tas-sewwieq.

s. Li hu żgur hu li konsegwenza tal-waqa’ għax l-ilqugħ ma kienx adekwat il-vettura in kwistjoni sofriet danni oltre che’ konsiderevoli. Għalhekk il-Qorti ssib li bla dubbju hemm in-ness meħtieġ bejn il-fatt kolpuż u d-danni li emerġew b’riżultat tiegħu. 
4.Danni.

t. L-attur jipprovdi xhieda li l-vettura kompromessa nxtrat versu l-prezz ta’ €14,450 u donnu jippretendi li jiġi risarċit dan l-ammont in toto. Il-vettura  inxtrat fl-24 ta’ Marzu, 2016 u l-inċident ġara ʼl ftit minn sena wara fid-29 ta’ Marzu, 2017. Għalhekk bilfors irid jittieħed in konsiderazzjoni d-depreciation li sofriet fis-sena li kienet ilha barra.  Minn riċerka fuq siti tal-internet jidher li vettura tiddiprezza mill-valur oriġinali tagħha b’għoxrin fil-mija, 20% fl-ewwel sena.  Għalhekk mis-somma li biha nxtrat il-karozza trid titnaqqas il-valur ta’ deprezzament li jwassal għal ammont ta’ ħdax-il elf, ħames mija u sittin ewro,   (€11,560, 00). Oltre hekk is-surveyor Natalino Agius jixhed li l-vettura kellha wreck value ta’ €600, u li din kienet se tinżamm minn sidha, fatt dan li ma ġiex kontradett f’ebda ħin. Isegwi li għandha titnaqqas ukoll din is-somma biex b’hekk l-ammont dovut ikun ta’ għaxart’ elef disa’ mija u sittin ewro, (€10,960.00).

Oltre hekk Christian Borg fl-affidavit tiegħu jitkellem u jippretendi li jiġi risarċit tal-loss of rental use tal-istess vettura li kienet dejjem intiża biex tiġi mikrija.  Pero’ l-atur hu żbaljat f’din il-pretensjoni. Fl-ewwel lok ma nġabet ebda prova ta’ dak li suppost kien l-introjtu mill-kirja ta’ l-istess vettura tul il-perjodu pretiż minnu. Oltre hekk ma kellu ebda ċertezza tas-sigurta’ ta’ tali kirja għaż-żmien pretiż.  Konsegwentement din it-talba għal dan it-telf qegħda tiġi miċħuda. 
Għalhekk tenut dak kollu appena premess u magħmula dawn il-konstatazzjonijiet il-Qort qegħda taqta’ u tiddeċiedi li:

1 Tiddikjara li s-soċjeta’ MCP Company Limited (C-13656) hija unikament responsabbli għall-inċident fuq deskritt u kif stabbilit b’din is-sentenza  bħala konsegwenza tal-istess danni mġarrba mill-attur;

2. Tillikwida d-danni fis-somma ta’ għaxart elef disa’ mija u sittin ewro, (€10,960.00) bħala danni sofferti minn Chris Borg;

3. Tikkundanna lis-soċjeta’ MCP Company Limited (C-13656) jew min minnhom biex jħallsu lil Chris Borg is-somma hekk likwidata.

Bl-ispejjeż u bl-imgħax legali li għandu jibda jiddekorri minn din is-sentenza sad-data tal-pagament effettiv. 

Onor Imħallef Miriam Hayman LL.D. 

Rita Falzon
Deputat Reġistratur 

